
sannAmabhUShaNastotram

સન્નામભૂષણસ્તોત્રમ્

ગોપાલાય ધરાધરેન્દ્રપતયે સ્વીયાર્તિહત્રે   સુર-
ત્રાસામ્ભોધિનિમગ્નદેવનિચયોદ્ધર્ત્રે યશોદાત્મને ।
શ્રીમન્નન્દસુતાય ગોપવનિતાસંલાલિતાય ધ્રુવં
કણ્ઠસ્થાપિતકૌસ્તુભાય જલદશ્યામાય તુભ્યં નમઃ॥ ૧॥
યન્નામલવસંસ્પર્શાન્ન તિષ્ઠતિ પરાશ્રયઃ ।
તં ગોપીહૃદયાનન્દદાયકં પ્રભુમાશ્રયે॥ ૨॥
યન્નામસમ્ભાવનયા ગજેન્દ્રો ગ્રાહાદ્વિમુક્તઃ પરમં પદં ચ ।
જગામ તન્નામશતં ચ સાષ્ટકં વદામ્યહં ભક્તિયુતો યથામતિ॥ ૩॥
પૂર્વં શ્રીવાસુદેવેન નામ્નામષ્ટોત્તરં શતમ્ ।
કૃતં યસ્ય ક્રમાત્તસ્ય તત્તન્નામાનુસારતઃ॥ ૪॥
છન્દોઽનુષ્ટુબૃષિઃ કર્ત્તા દેવો ગોવર્દ્ધનાધિપઃ ।
સર્વેષ્ટફલસિદ્ધ્યર્થે વિનિયોગ ઉદાહૃતઃ॥ ૫॥
ગોપાલઃ પરમાનન્દો યશોદાનન્દનન્દનઃ ।
વસુદેવાત્મજઃ શ્રીશો વાસુદેવઃ સનાતનઃ॥ ૬। -।
પીતામ્બરો જગત્ત્રાતા માધવો ભક્તવત્સલઃ ।
અનન્તકીર્તિર્યજ્ઞેશઃ   સર્વજ્ઞઃ સર્વમઙ્ગલઃ ॥ ૭॥
વનમાલી સૂર્યકોટિપ્રતીકાશો મહાબલઃ ।
વિશ્વમ્ભરઃ કૃપાસિન્ધુઃ પુરુષઃ પુરુષોત્તમઃ॥ ૮॥
કૌસ્તુભોદ્ભાસિતોરસ્કઃ કૃપાલુર્જગતાં પતિઃ ।
મથુરાગમનોદ્ભૂતમઙ્ગલાક્રાન્તગોકુલઃ ॥ ૯॥
કાલીયસ્ય ફણોત્પન્નમણિભૂષિતવિગ્રહઃ ।
પદ્મનાભઃ શેષશાયી ગોગોપગોપિકાપતિઃ॥ ૧૦॥

નિરઞ્જનઃ પ્રતાપી ચ જગદાનન્દકારકઃ ।
નટાકૃતિર્યદૂનાં  ચ કુલચૂડામણિર્વિભુઃ  ॥ ૧૧॥
કન્દર્પકોટિલાવણ્યઃ પરમાદ્ભુતરૂપધૃક્ ।
કમલાધિપતિઃ સ્વામી સર્વદેવેશનાયકઃ॥ ૧૨॥
ચતુર્ભુજશ્ચતુર્મૂર્તિશ્ચતુર્વર્ગવિશારદઃ   ।
નારાયણઃ સર્વરૂપઃ સર્વદા પૂતમાનસઃ॥ ૧૩॥
શ્રીકૃષ્ણઃ કેશિસંહર્ત્તા મુરારિર્દેવકીસુતઃ ।
સર્વારિષ્ટાન્તકઃ સર્વપૂરકઃ સર્વભાવવિત્॥ ૧૪॥
ખરદુષ્ટિનિરાકર્ત્તા તુલસીદાસવલ્લભઃ ।
પૂરિતાખિલભક્તાદિહૃદ્યુત્પન્નમનોરથઃ॥ ૧૫॥
ઉપેન્દ્રઃ સર્વશક્તિશ્ચ વરદેશો મહોદધિઃ ।
સોમવંશોદ્ભવો વિષ્ણુઃ સર્વાત્મા સદ્ગુણાર્ણવઃ॥ ૧૬॥
ગોપિકાગૃહસમ્ભૂતનવનીતલવપ્રિયઃ ।
ધૂલિધૂસરિતાઙ્ગશ્ચ  કમલારુણલોચનઃ॥ ૧૭॥
ગોવર્દ્ધનાદ્રિધારી ચ તત્સ્થિતાખિલરક્ષકઃ ।
પ્રમેયોત્પન્નસદ્ભાવસફલીકૃતગોપિકઃ॥ ૧૮॥
તિરસ્કૃતહરીણાક્ષઃ પૂતનાપ્રાણઘાતકઃ ।
દેવોઽચ્યુતો વ્રજેશશ્ચ સર્વધર્મપરાયણઃ॥ ૧૯॥
વૃન્દાવનપ્રાણપતિઃ સત્યવક્તા ધુરન્ધરઃ ।
કૃતરાસાદિસન્નૃત્યસાદીભૂતવપુર્જનઃ॥ ૨૦॥
નન્દાપદશ્ચ સંહર્ત્તા બાલગોપાલચેષ્ટિતઃ ।
દામોદરો વિશ્વમૂર્તિર્ધેનુકારિઃ   પ્રલમ્બહા॥ ૨૧॥
વાતાસુરારિર્ગોવિન્દઃ કંસઘ્નો ગોકુલોત્સવઃ ।
દેવેન્દ્રદર્પસંહર્ત્તા રુક્મિણીપ્રાણવલ્લભઃ॥ ૨૨॥
સમસ્તદુષ્ટહર્ત્તા ચ મોક્ષદો ગરુડધ્વજઃ ।
યોગીશ્વરો જગત્પૂજ્યો મહોદારચરિત્રવાન્॥ ૨૩॥
ઉદ્વહઃ શ્રીયશોદાદિલાલિતો મધુસૂદનઃ ।
સમુદ્રકોટિગમ્ભીરઃ સપ્તલોકૈકમણ્ડનઃ॥ ૨૪॥

જગદેકસ્ફુરત્ખ્યાતિર્ધરાસદ્ગતિનાશનઃ ।
સત્યભામાપ્રાણપતિર્યમુનાજલકૌતુકી॥ ૨૫॥
સન્નામભૂષણાખ્યં વૈ સ્તોત્રં યઃ પ્રપઠેત્સુધીઃ ।
કણ્ઠે લિખિત્વા સંસ્થાપ્ય સોઽપિ વિષ્ણુર્ન સંશયઃ॥ ૨૬॥
ગોકુલેશં નમસ્કૃત્ય સ્તુત્વા ભક્ત્યા વિચારિતમ્ ।
તસ્માદ્ગોપાલભક્તાનામસ્તુ બુદ્ધિપ્રસારણમ્॥ ૨૭॥
પ્રોક્તાનિ યાનિ નામાનિ ભૂષારૂપાણિ તાનિ સઃ ।
દધ્યાદઙ્ગેષુ  સર્વેષુ ત્રૈલોક્યવિજયી ભવેત્॥ ૨૮॥
ઇતિ સન્નામભૂષણં સ્તોત્રં સમાપ્તમ્ ।

